
Crossref DOI:  

Таҳририят Crossref DOI нинг расмий аъзоси ҳисобланади ва 10.47.390 DOI префиксига эга. Ҳар бир нашр 
ва илмий мақолага индивидуал Crossref DOI рақами берилади. 

Google Scholar  

Журнал Google Scholar (Академия) да индексацияланади. 

масъулияти чекланган жамият. 

Kirish. Bugun “Yangi Oʻzbekiston – yangicha dunyoqarash”ni shakllantirish va 

mustahkamlash uchun har bir fuqarodan, ayniqsa, yosh avlod vakillaridan alohida masʼuliyat, 

yuksaklikka daʼvat etuvchi maʼnaviy salohiyat talab etilmoqda. Ushbu salohiyatni har bir yosh 

avlod qalbida mustahkamlash dolzarb ahamiyatga ega. Prezident Shavkat Mirziyoyev bu 

xususda: “Sharq donishmandlari aytganidek, Eng katta boylik – bu aql-zakovat va ilm, eng katta 

meros – bu yaxshi tarbiya, eng katta qashshoqlik – bu bilimsizlikdir! Shu sababli hammamiz 

uchun zamonaviy bilimlarni oʻzlashtirish, chinakam maʼrifat va yuksak madaniyat egasi boʻlish 

uzluksiz hayotiy ehtiyojga aylanishi kerak”[1.12-13], deya taʼkidlaydi. Demak, maʼnaviy 

vorisiylik, maʼnaviy burch asosida yoshlarni tarbiyalash, maʼnaviy zaiflik, maʼnaviy tubanlik, 

maʼnaviy qaramlikka qarshi kurashish, fuqarolik jamiyati maʼnaviyatini yangi bosqichga 

koʻtarish mamlakatimiz taraqqiyotining asosini tashkil etadi. 

Mavzuga oid adabiyotlar tahlili. Yoshlar maʼnaviy salohiyatini oʻrganishning nazariy-

metodologik asoslariga oid manbalar M.Nugayevning “Kachestvo sosialnogo potensiala regiona 

v politicheskoy i duxovnoy sferax”, R.Galeyevning “Duxovnыy potensial kak obyekt 

issledovaniya i upravleniya”, I.Saifnazarovning “Maʼnaviy barkamollik va siyosiy madaniyat”, 

M.Quronovning “Betakrorimsan, yagonasan, ona vatanim” asarlarida oʻz ifodasini topgan. 

Tadqiqot metodologiyasi. Mazkur maqolani tayyorlashda kompleks yondashuv, 

tizimlilik, umumlashtirish, analogiya kabi ilmiy bilish usullaridan foydalanilgan. 

Tahlil va natijalar. Avvalo, qayd etib oʻtish joizki, maʼnaviyat, yoshlar maʼnaviy 

salohiyatining muhim nazariy va amaliy jihatlarini tadqiq etish masalasi bugungi kunning eng 

dolzarb masalalaridan biridir. Oʻz oʻrnida mamlakat va jamiyat hayotida maʼnaviyatning rolini 

anglash uchun, avvalo, “maʼnaviyat” atamasining mohiyati xususida toʻxtalib oʻtish maqsadga 

muvofiq. Chunki, maʼnaviyat va maʼnaviy salohiyat masalalariga xolisona, konkret sharoitni 

hisobga olib yondashish – yosh avlod vakillarini maʼnaviy kamol toptirishning yangi usul va 

innovatsion yoʻllarining ochilishiga sabab boʻladi. 

Mazmuni. Maʼnaviyatning jamiyat va inson hayotidagi rolini aniqlashtirishda unga 

berilgan taʼriflarning mazmun va mohiyatini anglab yetish muhim oʻrin tutadi. “Maʼnaviyat” 

atamasi arabcha “maʼni” yoki “maʼno” soʻzlari mazmunidan kelib chiqqan boʻlib, uning 

mazmunini taʼriflash borasida koʻplab faylasuflarning talqinlarini uchratish mumkin. Jumladan, 

“gʻazal mulkining sultoni Alisher Navoiy oʻz asarlarida odamlarni ikkiga, yaʼni – suvrat ahli va 

maʼni ahliga boʻladi. Yoki Mavlono Jaloliddin Rumiyning olti kitobdan iborat dunyoga mashhur 

asari aynan “Masnaviyi maʼnaviy”, yaʼni “Maʼnaviyat dostoni” deb nomlanadi”[2.80]. 

Birinchi Prezidentimiz Islom Karimov “Maʼnaviyat – insonni ruhan poklanish, qalban 

ulgʻayishga chorlaydigan, odamning ichki dunyosi, irodasini baquvvat, iymon-eʼtiqodini butun 

qiladigan, vijdonini uygʻotadigan beqiyos kuch, uning barcha qarashlarining mezonidir”[3.19], 

– deb taʼriflaydi. Uning nuqtai nazaricha, “xalq, millat oʻz milliy maʼnaviyatini yillar, asrlar 

davomida yuksaltirib, boyitib boradi. Chunki maʼnaviyat qotib qolgan aqidalar yigʻindisi emas, 

aksincha, doimiy harakatdagi uzluksiz jarayon boʻlib, taraqqiyot davom etar ekan, uning 

shiddatli yurishi tufayli maʼnaviy hayot oldiga qoʻyiladigan talablar ham muttasil paydo 

boʻlaveradi”[4.171]. Birinchi Prezidentimizning ushbu qarashlaridan maʼnaviyat falsafiy 

tushunchasi dinamik ravishda doimo oʻzgaruvchi, rivojlanuvchi jarayon ekanligi yaqqol 

namoyon boʻladi. 

I.Saifnazarov “maʼnaviyat – inson oʻzligida aks etgan barcha xayrli, ezgu orzu-intilishlar 

mujassami. Maʼnaviyat – ezguliklar manbai. U jaholatning ziddidir. Chunki jaholat barcha 

yovuzliklar manbai”[5.14] deya taʼriflagan. Ushbu taʼrifda koʻproq maʼnaviyatning botiniy 

jihatiga urgʻu berilgan. 

M.Quronov maʼnaviyat toʻgʻrisidagi oʻz mulohazalarini bayon qilar ekan, jumladan, 

shunday yozadi: “Biz ikki renessansni koʻrgan, qurgan millatmiz. Oʻsha paytlarda ham 

iqtisodiyot rejali emas, bozor iqtisodiyoti edi. Maʼnaviyatimiz kuchli edi. Demak, biz kuchli 

iqtisodiyot bilan kuchli maʼnaviyatni birlashtirib, ikki marta yuksalib koʻrganmiz. “Yangi 

Oʻzbekiston = Kuchli iqtisodiyot + Kuchli maʼnaviyat” formulasi ikki qudratli kuchni 

birlashtiradi. Mana shu ikki kuch, qudrat bizni Uchinchi Renessansga olib chiqadi”[6]. Mazkur 

taʼrifdan maʼnaviyat – mamlakat taraqqiyoti va tamaddunini taʼmin etuvchi beqiyos qudrat 

ekanligi oydinlashadi. 

Soha olimlarining mazkur talqinlaridan maʼnaviyat keng qamrovli falsafiy kategoriya 

sifatida insonni ruhiy poklikka chorlovchi, nojoʻya xatti-harakatlardan oʻzini tiyishga undovchi, 

shaxsda yuksak axloqiy fazilatlarni kamol toptirishni oʻzida mujassam etgan tushuncha 

ekanligini anglash mumkin. Demak, maʼnaviyat serqirra, mazmunli va insondagi nozik xilqatni 

qamrab olgan falsafiy tushuncha. 

Yuqoridagi taʼriflarni inkor etmagan holda biz maʼnaviyat kategoriyasiga quyidagicha 

taʼrifni berishga jazm qildik: maʼnaviyat – borliq, tabiat, jamiyat kabi uzluksiz harakatdagi 

jarayon, u inson fikri, tafakkuri, his-tuygʻulari, milliy va umuminsoniy qadriyatlar, tarixiy va 

madaniy merosimizni mujassam etgan yuksak insoniy salohiyatdir. 

Qayd etilganidek, bugungi kunda mamlakatimizda yoshlar maʼnaviy salohiyatini 

yuksaltirish – dolzarb vazifalardan biridir. Shu oʻrinda, bizningcha, “Salohiyat oʻzi nima?”, 

“Maʼnaviy salohiyat tushunchasi qanday maʼnoni anglatadi?”, “Yoshlar maʼnaviy salohiyati 

deganda biz nimani tushunamiz?” – kabi savollarga javob topish maqsadga muvofiq. 

Mutaxassislarning qayd etishlaricha, “salohiyat, bu – maʼlum bir tarmoq yoki sohadagi 

barcha mavjud imkoniyatlar yigʻindisi, keng maʼnoda “zaxira” vositalari. Mohiyatan kengroq 

olib qaralsa, har qanday muammoni hal qilish, aniq maqsadga erishish uchun ishlatilishi 

mumkin boʻlgan manbalar, imkoniyatlar, vositalar, zaxiralar yoki muayyan shaxs, jamiyat, 

davlatning maʼlum bir sohadagi imkoniyatlaridir”[7]. 

Rossiyalik tadqiqotchilardan biri M.A. Nugayevning fikricha, “salohiyat tarkibi 5 ta 

kichik potensialdan iborat: innovatsion va ijodiy, kasbiy malaka, maʼnaviy va axloqiy, 

intellektual, psixosomatik”[8.139]. 

Bizningcha, salohiyat tarkibini bunday tasniflash shaklan maqsadga muvofiq, biroq 

mohiyatan olib qaraganda bu tasnif uning butun mazmuni va imkoniyatlarini chegaralab 

qoʻyishi mumkin. Chunki shaxs salohiyati, xususan, uning maʼnaviy salohiyati ham moddiy, ham 

maʼnaviy jihatlar bilan chambarchas bogʻliq. 

Salohiyatning muhim tarkibiy qismlaridan biri, bu – maʼnaviy salohiyatdir. Maʼnaviy 

salohiyat juda keng va serqirra tushuncha boʻlib, zamonaviy jamiyatda butun bir majmuani 

tashkil etadi. Uning tarkibiga nafaqat adabiyot, sanʼat va fan, balki ijtimoiy-iqtisodiy, siyosiy va 

ijtimoiy hayotning boshqa sohalari ham kiradi. 

Rossiyalik tadqiqotchi M.Xristenkoning qayd etishicha, “maʼnaviy salohiyat dunyoni va 

unga insoniy munosabatni anglash uchun asos boʻlib xizmat qiladigan, shu bilan birga insoniyat 

voqeliklarini aks ettiruvchi oyna”[9.31]. 

Yoshlar maʼnaviy salohiyatini yuksaltirishga boʻlgan ehtiyoj dolzarblashib, maʼnaviy 

tiklanish, maʼnaviy yuksalish ehtiyojlarning mazmun va darajasi bilan aloqador boʻlib 

qolmoqda. Jamiyat taraqqiyotini jadallashtiruvchi kuch – iqtisodiy, ijtimoiy va siyosiy 

taraqqiyot zaruriyatlari bilan bogʻlangan, maʼnaviyat bilan uzviy aloqador boʻlgan zaruratdir. 

Yuqorida keltirib oʻtilgan ilmiy-nazariy qarashlar tahlili “maʼnaviy salohiyat” 

tushunchasini quyidagicha taʼriflash imkonini berdi: maʼnaviy salohiyat – shaxsning maʼnaviy-

maʼrifiy va axloqiy parametrlariga ijobiy taʼsir koʻrsatuvchi, uni ijodkorlik, izlanish va ezgu 

maqsadlar sari yetaklovchi, jamiyat hayotining moddiy va maʼnaviy sohalarini rivojlantirishga 

ilhomlantiruvchi salohiyatidir. Oʻz oʻrnida, yoshlar maʼnaviy salohiyati ularning ijtimoiy 

borliqqa, aniq tarixiy davrga, jamiyatdagi muayyan bosqichga nisbatan faol pozisiyaga ega 

ekanligini ifoda etadi. 

Maʼnaviyat tarkibiga yuksak fazilatlar, xislatlar, moʻljal va mezonlar kirsa, maʼnaviy 

salohiyat tarkibiga shaxsning intilishlari, izlanishlari, maʼnaviy mezonlarga amal qilgan holda 

amalga oshiradigan xatti-harakatlari kiradi. 

Yoshlar maʼnaviy salohiyatining yuksalishi jamiyatni yuksalish tomonga yetaklaydi, 

jamiyatda shakllangan yangicha maʼnaviy muhit natijasida yangicha dunyoqarash vujudga 

keladi. Demak, yoshlar maʼnaviy saviyasini shakllantirishning birinchi sharti – barcha 

yoshlarga berilgan eʼtibor orqali bir tomondan shaxs dunyoqarashini yangilasa, ikkinchi 

tomondan, jamiyatda maʼnaviy muhit yangilanadi. Uchinchidan, yoshlar maʼnaviy salohiyatini 

rivojlantirish uchun muhim boʻlgan omillardan biri bu – ularda sogʻlom tafakkuriy ehtiyojning 

mavjudligidir. 

Bizningcha, bunday vaziyatda biz ikki jihatga eʼtibor qaratmogʻimiz zarur: 

Birinchidan, yoshlar qalbi va ongida oʻzining “Men”ini topishga undash lozim. Shaxsda 

uning loqaydlik va beparvolik, yon atrofdagi voqea-hodisalarga oʻzining mustaqil fikriga 

yondashmasligi, eʼtiborsizligi kabi qator jihatlarni bartaraf etish yoʻli bilan ushbu vazifani 

bajarish mumkin. 

Ikkinchidan, yoshlarda sogʻlom dunyoqarashni shakllantirish davlat, jamiyat tomonidan 

olib borilayotgan maʼnaviy-maʼrifiy islohotlar bilan chambarchas bogʻliq. Agar yoshlar ushbu 

islohotlar negizida tashabbusni sezadigan boʻlsa, unda yoshlar maʼnaviy salohiyatini 

yuksaltirish jarayoni yuqori darajada boʻladi. 

Qayd etilganidek, yoshlarning maʼnaviy darajasi ularning manfaatlari hamda ehtiyojlari 

bilan chambarchas bogʻliq. Oʻz oʻrnida yoshlar ehtiyojlarini moddiy va maʼnaviy manfaatlarga 

boʻlish mumkin: Maʼnaviy manfaatlar, oʻz navbatida, siyosiy, ruhiy, axloqiy va boshqa turlarga 

boʻlinadi. 

Demak, yoshlar qanchalik oʻz hayotiy manfaatlari va faolliklarini anglab yetishsa, ularni 

real voqelikka aylantirish uchun shunchalik qulay shart-sharoit yuzaga keladi. Uni toʻgʻri 

anglamaslik esa, yoshlar faolligini soʻndiradi hamda yoshlarning oʻz manfaatlariga zid boʻlgan 

holatlarning yuzaga kelishiga sabab boʻladi. 

Yoshlar maʼnaviy salohiyatining yuqori darajada boʻlishida quyidagilarga amal qilish 

muhim ahamiyat kasb etadi: 

– fikrlarni toʻgʻri aks ettirish; 

– yuqori maʼnaviy salohiyat, ijodkorlik haqida oʻylashga eʼtibor berish; 

– “past”, noloyiq fikr va harakatlardan qochish; 

– yuqori axloqiy fazilatlarni va ularning mazmunini oʻzlashtirish; 

– salbiy qusur va his-tuygʻulardan xoli boʻlish. 

Xulosa va takliflar. Bizningcha, turli salbiy holatlarning oldini olish, maʼnaviy-maʼrifiy 

ishlarning samaradorligini oshirish, maʼnaviy tahdidlarga qarshi kurash, yoshlarning 

mafkuraviy immunitetini kuchaytirish, ularning maʼnaviy salohiyatini yuksaltirishda davlat 

organlari va fuqarolik jamiyati institutlari bilan hamkorlikda quyidagicha islohotlar olib 

borilishi maqsadga muvofiq, deb hisoblaymiz: 

oila, mahalla, taʼlim muassasalari va siyosiy institutlar hamkorligida jamiyat maʼnaviy 

muhitini oʻrganish va ularning yoshlar maʼnaviy salohiyatini yuksaltirishdagi faoliyatini yoʻlga 

qoʻyish, bunda zamonaviy axborot-kommunikatsiya texnologiyalaridan keng foydalanish 

yuqori samaralar berishi mumkin; 

yoshlarning ijtimoiy-maʼnaviy hayotida faol fuqarolik pozitsiyasini kuchaytirish hamda 

siyosiy faolligini yuksaltirishda qabul qilinayotgan davlat dasturlari, qonun va qonun osti 

hujjatlarda konkret belgilangan davlat talablari hamda vazifalarni namunali liderlar, masʼul 

mansabdorlar, shuningdek, jamiyatimizning barcha qatlami tomonidan shaxsiy ibrat targʻibot 

tamoyili asosida amalga oshirish darkor.  

